
Cofnodion Cyfarfod Cyngor Eglwysi Rhyddion Cymru                      26 Mai 2016
Cynhaliwyd cyfarfod o’r uchod yng Ngholeg y Bedyddwyr, Heol Richmond, Caerdydd.
1. Yn bresennol: Chris Gillham, Aled Jones, Ian Morris, Hugh Osgood, Paul Rochester, Gethin Rhys, Irfon Roberts, John Roberts, Vaughan Salisbury, Martin Spain, Rheinallt Thomas, Alun Tudur, Steffan Wiliam, Eirian Wyn, Helen Jones
Ymddiheuriadau: Gareth Morgan Jones, Judith Morris, Meirion Morris, JP Ramos, Peter Dewi Richards, Sally Thomas, Geraint Tudur
2. Croeso a gweddïau: Parchedig Alun Tudur
Yn absenoldeb y Cadeirydd, llywyddwyd y cyfarfod gan y Parch Alun Tudur. Dymunwyd adferiad buan iawn i’r Parch Peter Dewi Richards. Cydymdeimlwyd â Vaughan Salisbury yn ei brofedigaeth o golli ei fam. Croesawyd Helen Jones i’r cyfarfod fel Ysgrifennydd newydd y Cyngor. Diolchwyd i Sasha Perriam am ei gwaith fel Cofnodydd yn ystod y blynyddoedd diwethaf. Croesawyd Parch Hugh Osgood (Llywydd) a Mr Paul Rochester (Ysgrifennydd Cyffredinol) Cyngor Eglwysi Rhyddion Prydain Fawr.
3. Defosiwn: Dechreuodd y Cyfarfod trwy ddefosiwn a myfyrdod ar Ioan 20:22 gan y Parch Alun Tudur a’n hatgoffodd mai braint yw gwasanaethu yr eglwys a bod Duw trwy’r Ysbryd Glân yn chwythu ei anadl arnom ni.
4. Cofnodion Cyfarfod 24 Tachwedd 2015
Derbyniwyd y Cofnodion ond nodwyd fod angen ychwanegu enw Vaughan Salisbury at restr y rhai oedd yn bresennol.
5. Materion yn Codi:
Cyfraniadau i Elusennau: Codwyd bod Canolfan y Drindod Caerdydd wedi derbyn rhodd gan y Cyngor. Dwedwyd nad oedd hi’n arferol i gyfrannu tuag at elusennau. Esboniwyd bod Chloe Moreng wedi siarad am y Prosiect yng nghyfarfod Tachwedd. Cyfrannwyd rhodd i’r elusen fel arwydd o gefnogaeth tuag at y gwaith. Mynegwyd bod hawl ond nid oedd yn ofynnol i’r Cyngor roi cyfraniad at elusen.
	Pwynt gweithredu: Pasiwyd yr egwyddor o roi cyfraniad i elusen pe bai siaradwr yn dod yn benodol i sôn am eu gwaith.



6. Adroddiad ar Hyfforddiant - Parchedig Aled Jones
Esboniodd Aled y gwaith a wnaed ar hyn o bryd gan Undeb yr Annibynnwyr Cymraeg i hybu arweinwyr lleol o fewn eglwysi Annibynnol a allai ddatblygu i rai ymdeimlo â’r alwad i’r Weinidogaeth. Pwrpas y cynllun yw arwain pobl sy’n dilyn cyrsiau rhan amser yn lleol gyda chymorth Gweinidogion Ordeiniedig mewn Moliant, Addoli, Pregethu a Chenhadu a gyda chwrs pellach i weinyddu Ordinhadau’r Sacramentau. Diolchwyd i Aled am ei waith.
Holwyd am gynlluniau enwadau arall. Mynegwyd bod gan bob enwad ei gynllun ond bod rheolau o fewn enwadau yn achosi trafferthion e.e. yr hawl i weinyddu Cymun. Soniodd fod Cynllun Hyfforddiant yr Annibynnwyr wedi trawsnewid gweinidogaeth o fewn eglwysi yn ystod y 7 mlynedd diwethaf ac roedd yr Ysbryd Glân wedi arwain pobl i’r Weinidogaeth. Pwysleisiodd nad chwilio am unigolion oedd pwrpas yr hyfforddiant ond bod eglwysi o fewn ardal yn gallu datblygu tîm i gynorthwyo addoli. Roedd y cynllun yn agored i eglwysi gyda gweinidog hefyd. Holwyd pa mor eciwmenaidd oedd y cyrsiau ac a oedd gwerthfawrogiad o grefyddau’r byd. Atebodd Aled yn gadarnhaol. 

Holwyd a oedd rhywbeth a allai’r Cyngor ei wneud. Roedd y Cyngor yn awyddus i gydnabod a chefnogi hyfforddiant safonol dros yr enwadau i gyd. 
	Pwynt gweithredu: Gofynnwyd i Aled i drefnu cyfarfod gyda Swyddog Datblygu ac Hyfforddiant yr enwadau arall i esbonio eu cynlluniau Hyfforddiant a chyhoeddi papur erbyn cyfarfod Mai 2017.



7. Adroddiad Cytun - Parchedig Gethin Rhys
Anfonodd Parch Gethin Rhys adroddiad drwy ebost ymlaen llaw cyn y cyfarfod. Nododd ddau sylw: 
1. Ffoaduriaid – dwedodd bod unrhyw gysylltiad gyda ffoaduriaid yn mynd yn fwy biwrocrataidd. Roedd y gymdeithas am fod o gymorth ond bregus yn feddyliol a chorfforol ac mewn angen gofal arbenigol oedd y grwpiau a gyrhaeddodd Prydain. Pe bai galw am gymorth e.e. gyda chelfi ayyb. gallai’r eglwysi gynorthwyo. Nid oedd yn bosibl rhoi manylion personol y pobl hyn i eglwysi unigol os nad oedd y ffoaduriaid yn mynychu. 
Soniwyd am bryderon bywyd Cristnogion ar y Llain Orllewinol a sefyllfa cyffredinol y Palestiniaid.
2. Refferendwm Undeb Ewropeaidd. Nodwyd o safle we yr Eglwys yng Nghymru bod 3 chyfarfod wedi ei threfnu. Cyfarfodydd eciwmenaidd fydd rhain. 
1. 7 Mehefin am 7yh. Cynhelir Cwestiwn Ewrop gyda’r Farwnes Williams o Crosby yng Nghanolfan y Priordy, Y Fenni.
2. 10 Mehefin am 7.30yh. Neuadd Eglwysig y Drindod Sanctaidd, Llandudno. Athro Brian Merfyn Jones o Brifysgol Bangor fydd y prif siaradwr. 
3. 21 Mehefin am 7.30yh. Eglwys Dewi Sant, Penllergaer, Abertawe Bydd panel yn cynnwys yr Athro John Loughlin o Brifysgol Caergrawnt.
Roedd Gethin yn cymell cymaint â phosibl o bobl i fynychu. Cyfarfodydd ffeithiol byddai rhain gyda gwefan Cytun yn nodi’r dadleuon yn bwyllog.
Diolchwyd i Parch Aled Edwards am rannu hanes y ffoaduriaid a’r refferendwm. Diolchwyd hefyd i Cytun am y bwletinau. Cydnabyddwyd bod hyn yn help mawr i godi proffil Cytun.
8. Adroddiadau o’r Enwadau
Cynghrair Cynulleidfaol 
1. Parch Martin Spain fydd darpar Lywydd yr Undeb blwyddyn nesaf. Cynhelir y cyfarfodydd yn Ne Cymru ond lleoliad i’w drefnu. 
2. Bu Parchedig Chris Gillham yn tywys dau Arweinydd o Syria i gyfarfodydd arbennig o gwmpas Cymru yn esbonio sefyllfa Cristnogion yno. Dywedir bod glanhau ethnig o Gristnogion yn y wlad - hyd yn oed gyda gwrthryfelwyr cymedrol. Cyfarfyddodd Jonathan Edwards A.S. â’r ddeuddyn. 
Undeb yr Annibynnwyr 

1. Cynllun Hyfforddiant newydd ar y gweill yn cyd-fynd gyda Blwyddyn y Beibl Byw. Y pwrpas oedd cynorthwyo aeddfedrwydd ffydd. Roedd y deunyddiau/adnoddau yn amlgyfrwng gyda phytiau o fideo ayyb ac ar gael i eglwysi. Gellid eu defnyddio mewn Oedfaon neu Ddosbarthiadau Beiblaidd. 
2. Bydd yn cael ei lawnsio yn yr Undeb yn Llanuwchllyn ddechrau Gorffennaf.
Undeb y Bedyddwyr
1. Ymddiheuriadau oddi wrth Judith Morris. 

2. Cartref Brynllifon wedi cau – yn bennaf oherwydd diffyg staffio.
3. Undeb y Bedyddwyr: Parch Peter Thomas fydd yn esgyn i Lywyddiaeth yr Adran Saesneg pan gynhelir y cyfarfodydd yng Nghaerfyrddin mis Mehefin.
Bydd yr Adran Gymraeg yn cyfarfod ar 3 – 6 Gorffennaf yn Tabernacl, Caerdydd. Llywydd newydd fydd Parchedig Peter Dewi Richards.
4. Cydlynydd y Gorfforaeth (Swydd newydd) – Helen Wyn – cydlynu yn drefnus rhwng yr eglwysi a’r cyfreithwyr a’r Comisiwn elusen pan fo capeli’n cau a’r achos yn dod i ben. Sicrheir bod oblygiadau cyfreithiol yn digwydd. 
5. Glyn Nest - Mae’r Cartref yn cyflogi 37 o bobl gyda 29 o ddeiliaid. Adeiladir Gardd Synhwyro yno i fod o gymorth i rai sy’n dioddef o Dementia. Pwysleisiwyd fod Cartref Glyn Nest yn agored i bob enwad. Cyflogir staff lleol ac nid o Asiantaethau.
Cauwyd Cartref Bloomfield yn Abertawe – Cartref Eglwysi Rhyddion o achos staffio llynedd. Bydd cyfalaf y ddau gartref yn mynd at ddefnydd Glynnest. Diolchodd Parchedig Eirian Wyn i’r Parchedig Irfon Roberts a’i wraig, Mair am eu gwaith clodwiw o ran gofalaeth y Cartref. 
Eglwys Bresbyteraidd Cymru
1. Cynhelir eu Gymanfa yn Llandudno ar 11 – 13 Gorffennaf 2016 a Chaerdydd yn 2017.
2. Bydd pedwerydd cyfrol Hanes 300mlwyddiant Williams Pantycelyn yn cael ei gyhoeddi yn 2017.
Eglwys Fethodistaidd
1. Bydd gwaith eciwmenaidd yn parhau ar Faes y Sioe yn Llanelwedd. Bu ymateb dda i’r babell gan drefnwyr, stondinwyr, arddangoswyr a’r mynychwyr i’w fodolaeth. Mae tîm Caplaniaid Llanelwedd yn cael ei harwain gan y Parchedig Ian Morris.
2. Bydd trafodaeth Priodasau unrhyw yn y gynhadledd flynyddol. Penderfyniad Cynhadledd Prydain llynedd oedd gofyn a oedd angen ail ddifynio priodas. Bydd Synod Cymru yn cyfarfod ym mis Mehefin. Ni fydd penderfyniad eleni. Bydd rhaid cael ymateb gan y Dalaith a’r Cylch deithiau dros y flwyddyn. Mae pobl wedi cael Hyfforddiant i drafod y pwnc.
 Eglwys Ddiwygiedig Unedig
1. Bydd Priodasau unrhyw yn bwnc trafod. Bydd y Gymanfa yn cyfarfod ym mis Gorffennaf. 
2.  Does dim Gweinidog cyflogedig yng Nghaerdydd. Mae gweinidogion a lleygwyr lleol yn gwneud eu gorau i lenwi’r bylchau. Mae rhai eglwysi heb baratoi ar gyfer bod heb weinidog – ond patrwm cyffredin yw hwn dros Gymru a Phrydain.
9. Cyfathrebu trwy’r Cyfryngau – Parchedig John Roberts BBC
Dechreuodd John drwy sôn am y sylw a ddaeth i’r Wasg mai Cymru oedd y wlad lleiaf crefyddol ym Mhrydain gyda 59.9% yn dweud nad oedden nhw’n grefyddol. Gofynnodd a oedd yr eglwysi yn sylweddoli hynny a holodd a oedd yr eglwysi yn anwybyddu’r ffeithiau. Cyfeiriodd at lyfr “Duw ydy’r Broblem” gan yr awduron Aled Jones Williams a Cynog Dafis. Roedd ganddo dri phwynt i rannu.
1. Cyfathrebu – Nid yw patrwm addoli wedi newid yn ein heglwysi sef cyhoeddi’r neges – pregethu – dyn yn ymateb iddo. Mae’n bwysig cadw’r “si” – “sibrwd” am Dduw yn fyw. Dylai trafod am Dduw fod yn drwydded i gyhoeddi yn lle ei gadw’n dawel. Mae rôl gan y cyfryngau i gadw’r “si” yn fyw ond mae swildod yn creu cywilydd a hwnnw’n chwarae i ddadl y di-grefydd. 
Mae hi’n anodd clywed dadl gall gan grefyddwyr ar y radio/teledu. Dydy’r dadleuon diwinyddol ddim yn digwydd o fewn ein heglwysi, gwell gan bobl drafod pynciau cymdeithasol. Gwaith John ydy gofyn y cwestiynau anghyfforddus achos mae gwrandawyr yn fwy tebygol o ymateb.

2. Rhaglenni crefydd yn adlewyrchu yr hyn sy’n digwydd – Mae’r eglwysi’n araf iawn i anfon gwybodaeth cyfoes yn gyson at y cyfryngau. Mae hi’n anodd cael Gweinidog i sylweddoli pwy yw’r gynulleidfa ar raglen fel “Celebration”. Mae angen esbonio’r gwirioneddau a pheidio â chymryd yn ganiataol bod y gwrandäwr yn grefyddol. Mae eisiau bachu’r gynulleidfa ac angen addasu’r Oedfa. 
Adlewyrchir cyhoeddi neges Crist mewn rhaglen fel “Celebration” ond nid gyda rhaglenni fel “Bwrw Golwg”. Mae’r Sianeli Crefyddol “God channels” yn barod i drafod crefydd a gellid dysgu oddi wrthynt. Mae’u darlledu cyhoeddus yn targedi cynulleidfa fawr – miloedd. Tyrfa fach sy’n gwrando ar raglenni ar y we a hwythau’n gynulleidfa mewnblyg. Mae angen gofal na wneir hyn gyda Christnogaeth.
3. Cyfryngau Cymdeithasol
Yn y Gymru gyfoes dylid defnyddio’r “Weplyfr” a “Trydar” i gyrraedd cynulleidfa a defnyddio’r Trydar i ail-drydar. Mae hyn yn ffordd glyfar i fasnachu neges. Gellir annog cynulleidfa i ddefnyddio eu safleoedd cymdeithasol - sy’n agor drws trafod i’w ffrindiau ac yn sialens i’r mwyaf swil i rannu cenhadaeth eu heglwys. 
Gan fod y BBC dan bwysau niferoedd cynulleidfa mae’n bwysig bod gwrandawyr rhaglenni crefyddol yn ffyddlon iddynt. Os digwydd i’r nifer syrthio byddai’r rhaglen yn symud i slot llai deniadol ac i amser llai poblogaidd.
Gorffennodd drwy ail adrodd fod rhaid cadw’r “si” am Dduw yn fyw ar y cyfryngau torfol sefydledig, trofannol ac hefyd ar y cyfryngau cymdeithasol. 
Diolchodd Alun i John ar ran pawb am roi o’i amser i’n hannerch. 
10. Adroddiad ar Addysg – Mr. Vaughan Salisbury - Adroddiad printiedig 
1. Cyfarfod Caerdydd - Adroddodd Vaughan fod angen sicrhau Addysg Grefyddol fel pwnc yn ein hysgolion. Mynegwyd bod angen diogelu’r Dyniaethau ac amddiffyn Addysg Grefyddol fel pwnc. Mae’n bwysig fod Hyfforddiant Addysg Grefyddol i athrawon i barhau. Bydd yn hanfodol bod gwers lyfrau ar gael yn y ddwy iaith.  
2. Papur Cytûn - Cyfrannodd Vaughan sylwadau a chwestiynau i ddogfen Cytûn ar Faterion Addysg yn y cyfnod yn arwain at Etholiad Cynulliad Cymru ym mis Mai.
3. Yn y cyfarfod Grwp Trawsbleidiol Ffydd ar 10 Chwefror cafwyd cyfle i leisio consyrn ac awgrymu dylai bod mwy o gysylltiad rhwng y byd addysg a’r sector Addysg Uwch achos bod hyfforddiant athrawon yn bwysig. 
4. Cyngor Eglwysi Rhyddion Cymru - Ysgrifennodd Vaughan ar ran C. E. Rh. C. at Mr Gareth Pierce, CBAC am bryder amserlenni newidiadau Safon A a TGAU a’r prinder amser i athrawon i baratoi at y manyleb newydd. Cafwyd cadarnhad mai Safon A yn unig fydd yn dechrau cwrs newydd mis Medi 2016. Gohirir dysgu manyleb newydd TGAU tan Medi 2017.
Diolchwyd i Vaughan am gynrychioli’r Cyngor Eglwysi Rhyddion a’r gwaith o baratoi’r papur. 
CYSAG Pen y bont
Roedd angen un enwebiad oddi wrth Cyngor Eglwysi Rhyddion i banel yr uchod. Roedd Parch Gethin Rhys wedi anfon at y Gymanfaoedd/ Henaduriaethau yn ardal Penybont a chafwyd dau enw gyda’u CV’s wedi atodi. Er nad oedd pawb yn hapus i ethol unrhywun heb gyfarfod, penderfynwyd bod un â chefndir addysg yn fwy cymwys i fod yn aelod o’r panel. Argymhelliad y Cyngor oedd enwebu Mairwen Crockett i gynrychioli Cyngor Eglwysi Rhyddion ar y corff. Byddai Parch Gethin Rhys yn ysgrifennu at y ddau ymgeisydd gyda’r penderfyniad ac at y Cyngor gydag enwebiad y Cyngor.



11. Y Cyfansoddiad - Parchedig Alun Tudur
Gohiriwyd trafod ar hwn hyd nes i’r Llywydd fod yn bresennol. Mynegwyd y dylid rhoi’r Cyfansoddiad yn ddwyieithog ar y we a hynny trwy wefan Cytûn. 
12. Adroddiad y Trysorydd – Parchedig Martin Spain
Cychwynnodd y Trysorydd drwy ymddiheuro am broblem cyfrifiadurol. Rhoddwyd Adroddiad Banc i’r rhai oedd yn bresennol. Mynegodd fod cyfraniadau yn dod i fewn oddi wrth y gwahanol enwadau.
13. UFA - Parchedig Alun Tudur
Gan fod tymor y Parchedig Peter Dewi Richards yn dod i ben gwnaed sylw mai tro’r Presbyteriaid oedd i lywyddu’r cyfarfodydd am y ddwy flynedd nesaf.
	Pwynt gweithredu: Awgrymwyd bod yr Ysgrifennydd, trwy’r Llywydd yn ysgrifennu llythyr at yr enwad i ystyried enw i olynu’r Llywydd presennol.


 
Nodwyd bod gofid am iechyd y cyn Drysorydd Vivian Williams. Dylem gofio amdano ef a’i wraig yn ein gweddïau.
Diolchwyd i’r rhai a fu’n bresennol yn enwedig y cyfieithydd, Steffan Wiliam a wnaeth ei waith mor ddi-drafferth.
Gweddïau i gloi - Parchedig Alun Tudur                                                 Gorffennwyd am 2.50.

Dyddiad Cyfarfod Tachwedd 2016

Bydd cyfarfod nesaf ar ddydd Iau, 17 Tachwedd o 11.00am tan 3.00pm
yng Ngholeg y Bedyddwyr, Caerdydd.


